
DIBAJI 

Baraza la Mitihani la Tanzania linapenda kutoa taarifa ya Uchambuzi wa Majibu 

ya Watahiniwa wa Mtihani wa Ualimu Daraja la A (Grade A Teacher Certificate 

Examinations – GATCE) kwa mwaka 2021 katika somo la Sayansi. Lengo la 

taarifa hii ni kutoa mrejesho kwa wakufunzi, wanachuo, wakuu wa vyuo, maafisa 

elimu, wadhibiti ubora na wadau wengine wa elimu juu ya namna watahiniwa 

walivyojibu maswali ya mtihani. Mrejesho huo utawawezesha kufahamu 

mafanikio pamoja na changamoto zinazowakumba watahiniwa katika ujifunzaji 

kupitia namna wanavyojibu mtihani na hivyo kutafuta mbinu za kutatua 

changamoto hizo. 

 

Mtihani huu ni tathmini ya mwisho ambayo pamoja na mambo mengine inaonesha 

mafanikio katika ufundishaji na ujifunzaji wa somo la Sayansi. Kimsingi majibu ya 

watahiniwa ni uthibitisho wa maarifa na ujuzi waliopata watahiniwa katika kipindi 

cha miaka miwili cha mafunzo ya Ualimu kwa ngazi husika. Kwa ujumla, ufaulu 

katika somo la Sayansi ulikuwa wa kiwango kizuri. Watahiniwa walionesha kuwa 

na uwezo mzuri katika kusoma na kuelewa matakwa ya swali. Aidha, walikuwa na 

maarifa ya kutosha katika mada zilizokuwa na ufaulu mzuri. Kwa upande 

mwingine, katika maswali yaliyokuwa na ufaulu hafifu, watahiniwa walionesha 

kukosa maarifa ya kutosha, kushindwa kubaini matakwa ya swali na wengine 

kushindwa kuandika katika mtiririko wenye mantiki kwa kutumia lugha fasaha.   

 

Ni matumaini ya Baraza la Mitihani la Tanzania kuwa mrejesho wa taarifa hii 

utatoa picha halisi kwa wadau wa elimu kuhusu mwenendo wa ufundishaji na 

ujifunzaji wa somo la Sayansi, hivyo kuchukua hatua stahiki zitakazolenga 

kuboresha kiwango cha ufaulu katika somo hilo kwa mitihani ijayo. 

 

Mwisho, Baraza la Mitihani la Tanzania linatoa shukrani za pekee kwa maafisa 

mitihani, wakufunzi na wadau wote waliohusika katika kundaa taarifa hii. 

 

 

Dkt. Charles E. Msonde 

KATIBU MTENDAJI 

1.0 UTANGULIZI 

Karatasi ya mtihani wa somo la Sayansi ilikuwa na jumla ya maswali 16 

yaliyogawanyika katika sehemu A, B na C. Sehemu A ilikuwa na maswali 

10 ya majibu mafupi kutoka katika mada zenye maudhui ya taaluma na 

ufundishaji. Mtahiniwa alitakiwa kujibu maswali yote. Kila swali lilikuwa 

na alama nne (4), hivyo kufanya jumla ya alama 40. Sehemu B na C 

zilikuwa na maswali matatu (3) ya insha kwa kila moja. Mtahiniwa 

alitakiwa kujibu maswali mawili kutoka katika kila sehemu. Kila swali 

lilikuwa na alama 15, hivyo kufanya jumla ya alama 60 kutoka sehemu zote 

mbili. Maswali katika sehemu B yaliandaliwa kutoka katika mada za 

taaluma na sehemu C mada za ufundishaji. 

Jumla ya watahiniwa 3,101 walifanya mtihani wa somo la Sayansi ambapo 

asilimia 99.84 walifaulu na asilimia 0.16 hawakufaulu. Kiwango hiki cha 

ufaulu kimepanda kwa asilimia 0.36 ikilinganishwa na mwaka 2020 

ambapo asilimia 99.48 ya watahiniwa walifaulu. 

Katika kuchambua takwimu za ufaulu kwa kila swali, viwango vitatu vya 

ufaulu vilitumika kwa kuzingatia asilimia ya watahiniwa waliofaulu katika 

swali husika. Kiwango hafifu kilianzia asilimia 0 hadi 39, kiwango cha 

wastani asilimia 40 hadi 69 na kiwango kizuri kuanzia asilimia 70 hadi 100. 

Watahiniwa waliopata kuanzia kiwango cha wastani hadi kizuri 

walihesabika wamefaulu swali husika. Aidha, rangi za kijani, njano na 

nyekundu zimetumika katika chati kuwakilisha kiwango kizuri, cha wastani 

na hafifu, mtawalia. 

2.0 UCHAMBUZI WA MAJIBU YA WATAHINIWA KWA KILA 

SWALI 

Katika sehemu hii uchambuzi wa takwimu za ufaulu wa kila swali pamoja 

na majibu ya watahiniwa umefanyika. Mifano mbalimbali ya majibu ya 

watahiniwa waliojibu maswali vizuri au walioshindwa kujibu vizuri 

imetolewa. Aidha, katika kuelezea majibu hayo vielelezo ambavyo ni 

majibu kutoka kwenye skripti za watahiniwa vimetumika. 

 

2.1 Sehemu A: Maswali ya Majibu Mafupi 

Jumla ya maswali 10 yamechambuliwa katika sehemu hii. Kila swali 

lilikuwa na alama nne. Mfiko wa alama wa viwango vya ufaulu katika 

sehemu hii ni 0 – 1.5 kwa ufaulu hafifu, 2 -2.5 kwa ufaulu wa wastani na 3 

– 4 kwa ufaulu mzuri. Uchambuzi wa maswali hayo ni kama ifuatavyo: 

2.1.1 Swali la 1: Upimaji 

Swali lilimtaka mtahiniwa kutoa hoja nne zinazoelezea umuhimu wa kutoa 

mazoezi ya darasani wakati wa mchakato wa ufundishaji na ujifunzaji. Kwa 

ujumla swali hili lilikuwa na kiwango kizuri cha ufaulu kwani watahiniwa  

3,087 (99.5%) walifaulu na watahiniwa 14 (0.5%) pekee ndio hawakufaulu. 

Muhtasari wa ufaulu wa watahiniwa katika swali hili umeoneshwa katika 

Chati Na. 1. 
 

 
 

Chati Na. 1: Ufaulu wa watahiniwa katika swali la 1. 

 

Chati Na. 1 inaonesha kuwa, asilimia 98.9 ya watahiniwa walipata alama 

kuanzia 3 hadi 4, asilimia 0.6 walipata alama kuanzia 2 hadi 2.5 na asilimia 

0.5 walipata alama kuanzia 0 hadi 1.5.  

Uchambuzi wa majibu ya watahiniwa unaonesha kuwa, watahiniwa wengi 

(99.5%) walikuwa na uelewa wa kutosha kuhusu umuhimu wa kutoa 

mazoezi ya darasani wakati wa mchakato wa ufundishaji na ujifunzaji 

hivyo, walitoa hoja mbili hadi nne kwa usahihi. Kati yao, asilimia 95.9 

walitoa hoja zote nne kwa usahihi na kufanya swali hili kuwa na ufaulu wa 

juu zaidi ikilinganishwa na maswali mengine. Watahiniwa walitoa hoja 

mbalimbali sahihi kama vile: kuamsha ari ya kujifunza zaidi kwa 

mwanafunzi, humsaidia mwalimu kuboresha njia na mbinu za ufundishaji 

na ujifunzaji, humsaidia mwalimu kubaini mada zenye utata kwenye 

ufundishaji na ujifunzaji na humsaidia mwalimu kupima malengo mahsusi 

kama yamefikiwa. Majibu hayo yanaonesha kuwa watahiniwa hao 

walikuwa na maarifa ya kutosha kuhusu dhana ya upimaji hususan 

umuhimu wa kutoa mazoezi ya darasani wakati wa ufundishaji na 

ujifunzaji. Kielelezo Na. 1.1 ni sampuli ya jibu sahihi lililotolewa na 

mmoja wa watahiniwa.  
 

 
 

Kielelezo Na. 1.1: Sampuli ya jibu sahihi katika swali la 1. 

 

Katika Kielelezo Na. 1.1 mtahiniwa alitoa hoja nne kwa usahihi 

zinazoelezea umuhimu wa kutoa mazoezi darasani.  

 

Hata hivyo, watahiniwa wachache (0.5%) walishindwa kujibu swali hili 

kwa usahihi. Baadhi yao, walitoa hoja ambazo hazihusiani na umuhimu wa 

kutoa mazoezi wakati wa ufundishaji na wengine walitoa hoja moja tu 

sahihi. Baadhi ya majibu yasiyo sahihi yaliyotolewa ni kama vile: kujua 

watoro na waliohudhuria, kuondoa hofu, kuwasaidia waelewe na 

kumsaidia mwalimu kufundisha kwa kujiamini. Majibu haya si sahihi kwani 

mwalimu hutumia daftari la mahudhurio kujua waliohudhuria na 

wasiohudhuria. Pia, mwalimu hutumia mbinu mbalimbali shirikishi ili 

kuwasaidia wanafunzi waelewe na kuwaondolea hofu. Halikadhalika, 

mwalimu hufanya maandalizi ya ufundishaji kama vile kuandaa mbinu bora 

ya kufundishia, zana na vifaa vingine ambavyo humfanya afundishe kwa 

kujiamini na sio kwa kutegemea mazoezi ya darasani. Aidha, watahiniwa 

wengine waliandika majibu mafupi ambayo hayaendani na umuhimu wa 

kutoa mazoezi darasani. Majibu hayo ni kama vile: kujitathmini, kuwapima, 

kuwasahihisha na kujiamini. Kielelezo Na.1.2 ni sampuli ya jibu la 

mtahiniwa aliyeshindwa kujibu swali hili kwa usahihi. 
 

 
 

Kielelezo Na. 1.2: Sampuli ya jibu lisilo sahihi katika swali la 1. 

 

Katika Kielelezo Na. 1.2, mtahiniwa aliandika matokeo ya matumizi ya 

mbinu bora za kufundishia/kujifunzia badala ya umuhimu wa kutoa 

mazoezi darasani. 

 

2.1.2 Swali la 2: Huduma ya Kwanza 

Swali lilimtaka mtahiniwa kueleza kwa ufupi mambo manne ya kuzingatia 

wakati wa kutoa huduma ya kwanza kwa mhanga wa ajali au kuugua. Swali 

lilikuwa na kiwango cha wastani cha ufaulu kwani watahiniwa 1,966 

(63.4%) walifaulu na watahiniwa 1,135 (36.6%) hawakufaulu. 

Mchanganuo wa ufaulu wa watahiniwa katika swali hili ni kama 

unavyoonekana katika Chati Na. 2. 

Chati Na. 2: Ufaulu wa watahiniwa katika swali la 2. 

 

Chati Na. 2 inaonesha kuwa, asilimia 11.2 ya watahiniwa walipata alama 

kuanzia 3 hadi 4, asilimia 52.2 walipata alama 2 hadi 2.5 na asilimia 36.6 

walipata alama kuanzia 0 hadi 1.5. 

 

Uchambuzi wa majibu ya watahiniwa unaonesha kuwa, watahiniwa 

(63.4%) waliojibu vizuri swali hili waliweza kueleza kwa ufupi mambo 

mawili hadi manne ya kuzingatia wakati wa kutoa huduma ya kwanza kwa 

mhanga wa ajali au kuugua. Baadhi ya majibu sahihi yaliyotolewa na 

watahiniwa ni kama vile: Kumchunguza mhanga ili kupata uhakika wa 

tatizo utakalolishughulikia, Kuchunguza mazingira ya ajali ikiwa ni salama 

kuendelea kutolea huduma, Kuvaa mipira mikononi (gloves) iwapo mhanga 

anatoka damu au majimaji yoyote, Kufahamu hatua zote muhimu za 

kumhudumia mhanga wa tatizo ulilolibaini ili kuepuka kukuza tatizo au 

kumuongezea maumivu, Kuhakikisha umeandaa vifaa vyote vinavyotakiwa 

katika kutoa huduma ya kwanza iliyokusudiwa, Kumfariji mhanga ili 

kumuondolea wasiwasi kuhusu ukubwa wa tatizo lake. Majibu hayo na 

yaliyooneshwa katika Kielelezo Na. 2.1 yanathibitisha kuwa, watahiniwa 

hao walikuwa na maarifa ya kutosha kuhusu dhana ya huduma ya kwanza. 

Kielelezo Na. 2.1: Sampuli ya jibu sahihi katika swali la 2. 

 

Katika Kielelezo Na. 2.1 mtahiniwa alieleza kwa usahihi mambo manne ya 

kuzingatia wakati wa kutoa huduma ya kwanza kwa mhanga wa ajali au 

kuugua.  

 

Uchambuzi zaidi wa majibu ya watahiniwa unaonesha kuwa, watahiniwa 

walioshindwa kujibu swali hili kwa usahihi walikosa umakini katika 

kusoma na kuelewa matakwa ya swali. Kwa mfano, wapo watahiniwa 

ambao waliandika hatua za kufuata unapomhudumia mhanga wa ajali,  

wengine walilisoma neno ‘kuugua’ kama ‘kuungua’ hivyo, waliandika 

hatua za kufuata katika kumhudumia mtu anayeungua moto. Mfano wa 

majibu hayo ni kama: kumtoa katika moto au chanzo cha moto, kumlaza 

chini kwa haraka zaidi, kumfunika blanketi maalumu la kuzimia moto, 

mpake mhanga wa moto mafuta ya mgando au asali katika majeraha ya 

kuungua. Pia, kuna watahiniwa ambao walieleza hatua za kutoa huduma ya 

kwanza kwa mhanga anayevuja damu kama vile: kuosha jeraha kwa maji 

safi na sabuni, kumfunga sehemu ambayo imeumia ili kuzuia damu isivuje, 

kumpeleka hospitali. Kielelezo Na. 2.2 ni sampuli ya jibu lisilo sahihi la 

mmoja wa watahiniwa.  

Kielelezo Na. 2.2: Sampuli ya jibu lisilo sahihi katika swali la 2. 

 

Katika Kielelezo Na. 2.2 mtahiniwa aliandika hatua za kufuata katika 

kumhudumia mtu aliyevunjika mfupa kinyume na matakwa ya swali la 2. 

 

 

 

2.1.3 Swali la 3: Mashine Rahisi 

Swali lililenga kupima uelewa wa watahiniwa kuhusu mashine za roda. 

Swali liliuliza: Ni kwa namna gani roda tuli hutofautiana na roda huru? 

Ufaulu katika swali hili ulikuwa wa kiwango kizuri kwani watahiniwa 

2,786 (89.8%) walifaulu na watahiniwa 315 (10.2%) hawakufaulu. Ufaulu 

huo umeoneshwa kwa muhtasari katika Chati Na. 3. 

 
Chati Na. 3: Ufaulu wa watahiniwa katika swali la 3. 

Chati Na. 3 inaonesha kuwa asilimia 77.8 ya watahiniwa walipata alama 

kuanzia 3 hadi 4 asilimia 12.0 walipata alama 2 hadi 2.5 na asilimia  10.2 

walipata alama kuanzia 0 hadi 1.5.  

 

Uchambuzi wa majibu ya watahiniwa unaonesha kuwa kati ya asilimia 89.8 

ya watahiniwa waliofaulu kwa kupata alama mbili hadi nne, asilimia 71.5 

waliweza kueleza kwa usahihi tofauti iliyopo kati ya roda tuli na roda huru 

hivyo kupata alama zote nne. Majibu sahihi yaliyotolewa na watahiniwa 

hao ni kama vile: roda tuli ni aina ya roda ambayo gurudumu lake haliwezi 

kujongea mfano roda inayotumika kupandisha na kushusha bendera 

kwenye mlingoti. Wakati roda huru ni aina ya roda ambayo gurudumu lake 

hujongea mfano roda inayotumika kunyanyua mizigo bandarini. Wengine 

waliandika: roda huru hutumia jitihada kubwa kunyanyua mzigo mdogo 

wakati roda tuli hutumia jitihada ndogo kunyanyua mzigo mkubwa. Majibu 

hayo kutoka kwa watahiniwa na kama yalivyooneshwa katika Kielelezo 

Na. 3.1 yanathibitisha kuwa, watahiniwa hao walikuwa na maarifa ya 

kutosha kuhusu dhana ya mashine rahisi hususan mashine za roda. 

Kielelezo Na. 3.1: Sampuli ya jibu sahihi katika swali la 3. 

 

Kielelezo Na. 3.1 kinaonesha jibu la mtahiniwa ambaye alieleza tofauti 

iliyopo kati ya roda tuli na roda huru. Mtahiniwa aliweka michoro kwa 

ufafanuzi zaidi. 

  

Kwa upande mwingine, watahiniwa waliokosa swali hili, hawakuwa na 

maarifa ya kutosha katika kutofautisha roda tuli na huru na wengine 

hawakuelewa matakwa ya swali. Wengi wao waliandika kuhusu matumizi 

yake, ubora wake, umuhimu wake na ufanyaji kazi wake. Aidha, wengine 

hawakufahamu kuwa mashine za roda ni sehemu ya mashine rahisi ambazo 

zimeundwa kwa mashine moja tu. Wao walikuwa wakitofautisha kwa 

kuzingatia idadi ya mashine zinazounda roda hizo. Kwa mfano, mtahiniwa 

mmoja aliandika: roda tuli huwa na mashine mbili au zaidi lakini roda 

huru huwa na mashine/mtaimbo mmoja tu. Kielelezo Na. 3.2 ni mfano 

zaidi wa jibu lisilo sahihi la mmoja wa watahiniwa. 
 

 
 

Kielelezo Na. 3.2: Sampuli ya jibu lisilo sahihi katika swali la 3. 

 

Katika Kielelezo Na. 3.2 mtahiniwa aliandika mfanano uliopo kati ya roda 

tuli na roda huru badala ya kueleza tofauti iliyopo kati ya roda hizo.  

2.1.4 Swali la 4: Maandalizi ya Ufundishaji 

Swali hili lilimtaka mtahiniwa kufafanua kwa ufupi sehemu zifuatazo za 

andalio la somo: (a) Jedwali la taarifa za awali, (b) Malengo mahsusi, (c) 

Tathmini ya mwalimu na (d) Maoni. Kiwango cha ufaulu katika swali hili 

kilikuwa kizuri kwani watahiniwa 3,076 (99.2%) walifaulu na watahiniwa 

25 (0.8%) hawakufaulu. Mchanganuo wa ufaulu huo ni kama 

unavyoonekana katika Chati Na. 4. 

 
 

Chati Na. 4: Ufaulu wa watahiniwa katika swali la 4. 

 

Chati Na. 4 inaonesha kuwa, asilimia 98.4 ya watahiniwa walipata alama 

kuanzia 3 hadi 4, asilimia 0.8 walipata alama 2 hadi 2.5 na asilimia 0.8 

walipata alama kuanzia 0 hadi 1.5.  

 

Uchambuzi wa majibu ya watahiniwa unaonesha kuwa, watahiniwa 

(99.2%) waliojibu swali hili kwa usahihi walikuwa na uelewa wa kutosha 

kuhusu andalio la somo hivyo, waliweza kufafanua kwa ufupi sehemu 

mbili hadi nne za andalio la somo walizoulizwa. Watahiniwa hao walikuwa 

na maarifa ya kutosha kuhusu sehemu za andalio la somo, maarifa ambayo 

yaliwawezesha kuandika majibu sahihi kama vile: (a) Jedwali la taarifa za 

awali ni sehemu ambayo taarifa muhimu za mwanzo kama vile idadi ya 

wanafunzi waliohudhuria, somo, darasa, idadi ya vipindi, na tarehe 

hujazwa, (b) Malengo mahsusi ni sentensi zinazoeleza matarajio ya 

ujifunzaji kwa wanafunzi, pia hutumia vitenzi vinavyopimika kama kutaja, 

kueleza na kuchora, (c) Tathmini ya mwalimu ni kipengele ambacho 

mwalimu anaeleza sababu za somo kufanikiwa au kutofanikiwa kwa 

kuzingatia lengo mahsusi na idadi ya wanafunzi walioelewa au kutoelewa, 

(d) Maoni ni kipengele ambacho mwalimu hutoa mapendekezo au hatua za 

kuchukua kulingana na somo lilivyofikiwa. Kielelezo Na. 4.1 ni sampuli ya 

jibu sahihi lililotolewa na mmoja wa watahiniwa.  
 

 
 

Kielelezo Na. 4.1: Sampuli ya jibu sahihi katika swali la 4. 

 

Kielelezo Na. 4.1 kinaonesha majibu sahihi ya mtahiniwa ambaye 

alifafanua kwa kutoa mifano sahihi katika kila kipengele cha andalio la 

somo alichoulizwa. 

 

Kwa upande mwingine, watahiniwa wachache (0.8%) waliokosa swali hili, 

hawakuwa na uelewa wa kutosha katika dhana ya maandalizi ya 

ufundishaji hususan kipengele cha andalio la somo. Baadhi yao katika 

kipengele (a) walichanganya dhana ya jedwali la taarifa za awali na jedwali 

la hatua za ufundishaji na ujifunzaji. Kwa mfano, mtahiniwa mmoja 

aliandika: Jedwali la taarifa za awali ni jedwali ambalo linaonesha hatua 

mbalimbali za ufundishaji na ujifunzaji ambazo ni utangulizi, kujenga 

umahiri, kuimarisha umahiri na hitimisho. Pia, katika kipengele (b) 

watahiniwa hao walishindwa kufafanua dhana ya malengo mahsusi. Baadhi 

yao walifafanua kwa usahihi lakini waliweka mifano kwa kutumia vitenzi 

visivyopimika kama vile: kufahamu, kutambua, kuelewa na kujua. Kwa 

mfano, mtahiniwa mmoja aliandika: Malengo mahususi ni mambo yote 

yanayotarajiwa kufikiwa ndani ya kipindi kimoja au viwili mfano; ndani ya 

kipindi cha dk 40 kila mwanafunzi aweze kutambua aina za nishati. Hali 

kadhalika, katika kipengele (c) na (d) baadhi ya watahiniwa walichanganya 

dhana ya tathmini ya mwalimu na maoni hivyo, walieleza maoni kama 

tathmini ya mwalimu na kinyume chake. Kielelezo Na. 4.2 ni sampuli ya 

jibu lisilo sahihi la mmoja wa watahiniwa. 
 

 
 

Kielelezo Na. 4.2: Sampuli ya jibu lisilo sahihi katika swali la 4. 

 

Katika Kielelezo Na. 4.2 mtahiniwa alishindwa kufafanua sehemu za 

andalio la somo alizoulizwa kwa sababu ya kukosa maarifa katika dhana 

hizo. Kwa mfano, aliandika jedwali la taarifa za awali vinavyohusiana na 

azimio la somo badala ya kufafanua taarifa hizo kama sehemu ya andalio la 

somo. 

2.1.5 Swali la 5: Mifumo ya Mwili 

Swali hili lilimtaka mtahiniwa kubainisha sehemu nne za neva ya mota. 

Kiwango cha ufaulu katika swali hili kilikuwa hafifu kwani watahiniwa 

1,083 (34.9%) pekee ndio walifaulu. Kwa upande mwingine, watahiniwa 

2,018 (65.1%) hawakufaulu. Mchanganuo wa ufaulu huo ni kama 

unavyoonekana katika Chati Na. 5. 

Chati Na. 5: Ufaulu wa watahiniwa katika swali la 5. 

 

Chati Na. 5 inaonesha kuwa asilimia 16.8 ya watahiniwa walipata alama 

kuanzia 3 hadi 4 asilimia 18.1 walipata alama 2 hadi 2.5 na asilimia  65.1 

walipata alama kuanzia 0 hadi 1.5. 

 

Uchambuzi wa majibu ya watahiniwa unaonesha kuwa, watahiniwa wengi 

(65.1%) waliokosa swali hili hawakuwa na maarifa ya kutosha katika dhana 

ya Mfumo wa Fahamu wa binadamu. Watahiniwa hao walishindwa 

kubainisha sehemu zinazounda neva ya mota. Majibu ya baadhi yao 

yalijikita katika kubainisha mgawanyo wa neva hiyo kwa kuandika: 

sehemu za neva ya mota ni sehemu ya mbele inayopeleka taarifa, sehemu 

ya kati, sehemu ya mwisho na mfereji. Pia, watahiniwa wengine 

walibainisha aina za neva za fahamu kama vile: neva ya mota, neva ya rilei 

na neva ya sensori. Aidha, wapo ambao walitaja milango ya fahamu kama: 

macho, ulimi, ngozi, pua na sikio. Na wengine walitaja ogani 

zinazopatikana ndani ya mwili wa binadamu kama vile: figo, ini, mapafu na 

moyo badala ya kubainisha sehemu za neva ya mota. Kielelezo Na. 5.1 ni 

sampuli ya jibu lisilo sahihi la mmoja wa watahiniwa. 
 

 
 

Kielelezo Na. 5.1: Sampuli ya jibu lisilo sahihi katika swali la 5. 

Katika Kielelezo Na. 5.1 mtahiniwa alichanganya dhana ya mfumo wa 

damu na mfumo wa fahamu. Hivyo aliandika mishipa ya damu badala ya 

kuandika sehemu za neva ya mota. 

 

Hata hivyo, takriban theluthi moja ya watahiniwa (34.9%) waliojibu swali 

hili kwa usahihi walikuwa na uelewa wa kutosha kuhusu mfumo wa 

fahamu wa binadamu. Watahiniwa hao waliweza kubainisha sehemu mbili 

hadi nne za neva ya mota kwa usahihi. Sehemu hizo ni kama vile: Kiini cha 

nyuroni, Seli, Dendraiti, Aksoni na Misuli. Kielelezo Na. 5.2 kinaonesha 

sampuli ya jibu sahihi la mmoja wa watahiniwa. 
 

 
 

Kielelezo Na. 5.2: Sampuli ya jibu sahihi katika swali la 5. 

 

Kielelezo Na. 5.2 kinaonesha majibu ya mtahiniwa ambaye alibainisha kwa 

usahihi sehemu nne za neva ya mota. 

 

2.1.6 Swali la 6: Misingi ya Kufundishia Somo la Sayansi 

Swali hili lilimtaka mtahiniwa kutoa hoja nne zinazoelezea umuhimu wa 

kujifunza somo la Sayansi. Kiwango cha ufaulu katika swali hili kilikuwa 

kizuri kwani watahiniwa 2,947 (95.0%) walifaulu na watahiniwa 154 

(5.0%) hawakufaulu. Ufaulu huo umeonesha kwa muhtasari katika Chati 

Na. 6. 
 

 
Chati Na. 6: Ufaulu wa watahiniwa katika swali la 6. 

Chati Na. 6 inaonesha kuwa, asilimia 80.3 ya watahiniwa walipata alama 

kuanzia 3 hadi 4, asilimia 14.7 walipata alama 2 hadi 2.5 na asilimia  5.0 

walipata alama kuanzia 0 hadi 1.5.  

 

Uchambuzi wa majibu ya watahiniwa unaonesha kuwa, watahiniwa wengi 

(95.0%) walikuwa na maarifa ya kutosha kuhusu umuhimu wa somo la 

Sayansi hivyo, waliweza kutoa hoja mbili hadi nne za kueleza umuhimu wa 

kujifunza somo hilo. Kati yao, asilimia 55.7 waliweza kutoa hoja zote nne 

kwa usahihi. Baadhi ya majibu yaliyotolewa na watahiniwa hao ni kama 

vile: husaidia kupata maarifa, stadi na ujuzi katika somo la Sayansi, 

husaidia kujenga mwelekeo chanya kuhusu somo la Sayansi, husaidia 

kuelewa na kutumia michakato ya kisayansi katika maisha ya kila siku, 

husaidia kutatua na kukabiliana na changamoto mbalimbali katika maisha, 

husaidia kupata wataalamu katika fani mbalimbali mfano wataalamu wa 

tiba, kilimo na uhandisi, husaidia kubuni na kutengeneza vifaa mbalimbali 

mfano kompyuta, simu na Tv. Kielelezo Na. 6.1 kinaonesha sampuli ya jibu 

sahihi la mmoja wa watahiniwa katika swali hili. 
 

 
 

Kielelezo Na. 6.1: Sampuli ya jibu sahihi katika swali la 6. 

 

Kielelezo Na. 6.1 kinaonesha jibu la mtahiniwa ambaye aliweza kueleza 

kwa usahihi umuhimu wa somo la Sayansi katika mazingira mbalimbali. 

 

Kwa upande mwingine, watahiniwa wachache (5.0%) waliokosa swali hili 

walishindwa kuchanganua umuhimu wa somo la sayansi katika mzingira 

mbalimbali. Kati yao asilimia 4.1 walitoa hoja moja kwa usahihi na hivyo 

kupata alama moja. Baadhi yao waliandika jibu moja na kulirudia kwa 

namna tofauti wakidhani wanatoa majibu tofauti. Kwa mfano: husaidia 

kupata wataalamu wa afya, husaidia kupata wahandisi, husaidia kupata 

bwana shamba, husaidia kupata wataalamu wa madawa. Pia, wengine 

waliandika majibu yasiyo sahihi kama vile: mwanafunzi aweze kufaulu 

mtihani wa Sayansi kuashiria kukosa maarifa ya kutosha kuhusu umuhimu 

wa somo hilo. Kielelezo Na. 6.2 ni sampuli ya jibu lisilo sahihi la mmoja 

wa watahiniwa. 
 

 
 

Kielelezo Na. 6.2: Sampuli ya jibu lisilo sahihi katika swali la 6. 

 

Katika Kielelezo Na. 6.2 mtahiniwa aliandika dhana 

zinazopatikana/zinazofundishwa katika somo la Sayansi badala ya kueleza 

umuhimu wa kujifunza somo hilo. 

2.1.7 Swali la 7: Maada 

Swali la 7 lilimtaka mtahiniwa kubainisha hatua nne za kufuata unapounda 

fomula ya kampaundi ya kloraidi ya kalsiamu. Ufaulu wa jumla wa 

watahiniwa katika swali hili ulikuwa wa kiwango hafifu kwani watahiniwa 

660 (21.3%) pekee ndio waliofaulu. Kwa upande mwingine, watahiniwa 

2,441 (78.7%) hawakufaulu. Mchanganuo wa ufaulu huo umeoneshwa kwa 

muhtasari katika Chati Na. 7. 
 

 
Chati Na. 7: Ufaulu wa watahiniwa katika swali la 7. 

Chati Na. 7 inaonesha kuwa, asilimia 16.3 ya watahiniwa walipata alama 

kuanzia 3 hadi 4, asilimia 5.0 walipata alama 2 hadi 2.5 na asilimia 78.7 

walipata alama kuanzia 0 hadi 1.5 . 

 

Uchambuzi wa majibu ya watahiniwa unaonesha kuwa, asilimia kubwa 

(78.7%) ya watahiniwa walishindwa kubaini hatua za kufuata wakati wa 

kuunda fomula ya kampaundi. Kati yao, asilimia 70.0 walipata alama 0. 

Watahiniwa hao hawakuwa na maarifa ya kutosha kuhusu dhana ya 

simboli, valensi na fomula za elementi na kampaundi. Baadhi yao waliweza 

kuandika hatua stahiki lakini walishindwa kubaini elementi zinazounda 

kampaundi hiyo, simboli na valensi zake. Kwa mfano, mtahiniwa mmoja 

aliandika: hatua I, andika simboli za elementi ulizopewa ambazo ni 

Kalsiamu (K) na Klorini (Cl). Mtahiniwa huyu badala ya kuandika simboli 

ya kalsiamu ambayo ni Ca, aliandika simboli ya potasiamu ambayo ni K. 

Wengine walishindwa kuandika valensi za elementi husika kwa usahihi, 

hivyo kushindwa kuunda kampaundi ya CaCl2. Aidha, watahiniwa 

waliopata alama 0 walionesha kutofahamu kabisa namna ya kuunda 

kampaundi ya elementi. Wengi wao walijikita zaidi katika kuandika 

mambo mbalimbali yanayohusiana na dhana za elemeti, simboli, valensi na 

fomula ingawa hayana uhusiano wowote katika kujifunza dhana hizo. Kwa 

mfano, mtahiniwa mmoja aliandika: kuangalia namba ya atomi ya kila 

elementi, kuangalia valensi ya kila atomi, kuangalia idadi ya sheli ya kila 

atomi, kuangalia atomi za kila kundi katika jedwali mrudio la elementi. 

Mwingine aliandika: kutambua makundi ya elementi, kutambua valensi za 

elementi, kutambua majina ya elementi na kuandaa fomula za misombo, na 

mwingine aliandika: uwezo wa elementi kupambana kikemikali, uwezo wa 

elementi husika kuzalisha nishati, uwezo wa elementi kupoteza au kuongeza 

chaji na kutambua radikali ya elementi husika. Kielelezo Na. 7.1 ni 

sampuli ya jibu lisilo sahihi la mmoja wa watahiniwa. 
 

 
 

Kielelezo Na. 7.1: Sampuli ya jibu lisilo sahihi katika swali la 7. 

Katika Kielelezo Na. 7.1 mtahiniwa aliandika hatua za kuunda fomula 

katika maabara kwa kutumia kemikali na vifaa badala ya kuunda kwa 

kutumia simboli na valensi za elementi husika.  

 

Kwa upande mwingine, watahiniwa (21.3%) waliojibu vizuri swali hili 

walikuwa na maarifa ya kutosha katika dhana ya simboli, valensi na fomula 

za elementi na kampaundi. Watahiniwa hao, walitumia maarifa hayo katika 

kubainisha hatua mbili hadi nne za kufuata unapokuwa unaunda fomula ya 

kampaundi ya kloraidi ya kalsiamu. Kati yao, asilimia 8.5 waliweza 

kuandika hatua zote nne ambazo ni: Andika simboli za elementi zinazounda 

kampaundi hiyo yaani Ca na Cl, Andika valensi ya elementi upande wa juu 

wa kulia wa simboli hizo mfano Ca2 na Cl1, Andika simboli hizo tena na 

zibadilishane valensi zao kwa kuziandika upande wa chini na kulia kwa 

simboli hizo mfano Ca1 na Cl2, Baada ya kubadilishana valensi zake, 

ziunganishe kutoa fomula ya kampaundi ya Kloraidi ya Kalsiamu ambayo 

ni CaCl2. Kielelezo Na. 7.2 kinaonesha sampuli ya jibu sahihi lililotolewa 

na mmoja wa watahiniwa. 
 

 
 

Kielelezo Na. 7.2: Sampuli ya jibu sahihi katika swali la 7. 

Katika Kielelezo Na. 7.2 mtahiniwa aliweza kubainisha simboli za elementi 

zinazounda kampaundi aliyopewa kuwa ni Ca na Cl, kisha aliandika valensi 

sahihi za elementi hizo upande wa juu kulia katika simboli za elementi hizo 

(Ca2 na Cl1), alionesha namna elementi zinavyobadilishana valensi na 

hatimaye kuandika fomula kamili ya kampaundi hiyo (CaCl2). 

 

2.1.8 Swali la 8: Viumbe Hai 

Swali lililenga kupima uelewa wa watahiniwa kuhusu dhana ya 

kutegemeana kwa viumbe hai. Swali liliuliza: Ni kwa namna gani 

binadamu anawategemea wanyama wengine? Toa hoja nne. Kwa ujumla 

swali hili lilikuwa na kiwango kizuri cha ufaulu kwani watahiniwa 2,816 

(90.8%) walifaulu na watahiniwa 285 (9.2%) hawakufaulu. Muhtasari wa 

ufaulu katika swali hili umeoneshwa katika Chati Na. 8. 

 
Chati Na. 8: Ufaulu wa watahiniwa katika swali la 8. 

 

Chati Na. 8 inaonesha kuwa, asilimia 82.9 ya watahiniwa walipata alama 

kuanzia 3 hadi 4, asilimia 7.9 walipata alama 2 hadi 2.5 na asilimia 9.2 

walipata alama kuanzia 0 hadi 1.5.  

 

Uchambuzi wa majibu ya watahiniwa unaonesha kuwa, watahiniwa wengi 

(90.8%) walijibu kwa usahihi kwani walikuwa na maarifa ya kutosha katika 

dhana ya viumbe hai. Watahiniwa hao, waliweza kuhusianisha maarifa 

hayo na maisha ya kila siku ya binadamu, hivyo waliweza kutoa hoja mbili 

hadi nne juu ya namna binadamu wanavyotegemea wanyama wengine. Kati 

yao, asilimia 63.7 walitoa hoja zote nne kwa usahihi na kupata alama 4. 

Baadhi ya majibu yao yalikuwa: Binadamu anawategemea wanyama pori 

kujipatia kipato kupitia sekta ya utalii. Binadamu hula wanyama wengine 

kama vile ngombe na mbuzi. Binadamu hutumia wanyama wengine kama 

chombo cha usafiri kwa kubebea mizigo kutoka eneo moja kwenda jingine 

mfano punda. Binadamu hutengeneza mavazi kwa kutumia ngozi za 

wanyama na manyoya ya sufu. Binadamu hutumia vinyesi vya wanyama 

kutengeneza nishati mbalimbali. Kielelezo Na. 8.1 kinaonesha sampuli ya 

jibu sahihi la mmoja wa watahiniwa. 

 

 
 

Kielelezo Na. 8.1: Sampuli ya majibu sahihi katika swali la 8. 

 

Kielelezo Na. 8.1 kinaonesha jibu la mtahiniwa ambaye alieleza namna 

binadamu anavyowategemea wanyama wengine katika chakula, ulinzi, 

mbolea na ngozi kwa ajili ya kutengeneza bidhaa mbalimbali. 

 

Uchambuzi zaidi wa majibu ya watahiniwa unaonesha kuwa, asilimia 9.2 

ya watahiniwa hawakufanya vizuri katika swali hili, Baadhi yao, 

hawakufuata matakwa ya swali kwani walijikita katika kueleza mfanano 

uliopo kati ya binadamu na wanyama wengine kwa kuzingatia sifa za 

vimbe hai na tabia za wanyama na binadamu. Kwa mfano, mtahiniwa 

mmoja aliandika: binadamu hujongea na wanyama wengine pia hujongea, 

binadamu huzaliana na wanyama wengine huzaliana n.k. Wengine 

waliandika majibu sahihi lakini walishindwa kujenga hoja ili kuleta maana 

halisi. Mfano, mtahiniwa mmoja aliandika: binadamu wanawategemea 

wanyama katika kustawisha mazao yao, katika kupata chakula, na katika 

shughuli za kilimo na uvuvi. Mtahiniwa mwingine alitoa majibu 

yanaonesha kukosa maarifa katika dhana ya viumbe hai kwa kuandika: 

binadamu wanategema wanyama kwa sababu wao wanatoa hewa ya 

kabondayoksaidi na kuvuta hewa ya oksijeni wakati binadamu na wanyama 

wote wanavuta hewa ya oksijeni. Kielelezo Na. 8.2 ni sampuli jibu lisilo 

sahihi la mmoja wa watahiniwa. 
 

 
 

Kielelezo Na. 8.2: Sampuli ya jibu lisilo sahihi katika swali la 8. 

 

Katika Kielelezo Na. 8.2 mtahiniwa aliandika mfanano uliopo kati ya 

binadamu na wanyama badala ya kueleza namna binadamu 

anavyowategemea wanyama wengine katika kuishi. 

 

2.1.9 Swali la 9: Nishati 

Swali la 9 lililenga kupima uelewa wa watahiniwa kuhusu vifaa 

vinavyounda sakiti ya umeme. Swali liliuliza: Eleza kwa kifupi kazi za 

vifaa vifuatavyo kwenye sakiti ya umeme; (a) Amita, (b) Voltimita, (c) Waya 

na (d) Betri.  Kwa ujumla swali hili lilikuwa na kiwango kizuri cha ufaulu 

kwani watahiniwa 2,899 (93.5%) walifaulu na watahiniwa 202 (6.5%) 

hawakufaulu. Muhtasari wa ufaulu wa watahiniwa katika swali hili 

umeoneshwa katika Chati Na. 9. 

Chati Na. 9: Ufaulu wa watahiniwa katika swali la 9. 

Chati Na. 9 inaonesha kuwa, asilimia 45.7 ya watahiniwa walipata alama 

kuanzia 3 hadi 4, asilimia 47.8 walipata alama 2 hadi 2.5 na asilimia 6.5 

walipata alama kuanzia 0 hadi 1.5.  

 

Uchambuzi wa majibu ya watahiniwa unaonesha kuwa, watahiniwa wengi 

(93.5%) walijibu swali hili kwa usahihi kwani walikuwa na maarifa ya 

kutosha katika dhana ya nishati ya umeme, hivyo waliweza kueleza kwa 

usahihi kazi za vifaa viwili hadi vinne walivyopewa. Kati yao, asilimia 14.9 

waliweza kueleza kazi ya vifaa vyote vinne kwa usahihi kama ifuatavyo: 

(a) Amita ni kifaa kinachopima mkondo wa umeme katika kizio cha Ampia 

(A), (b) Voltimita ni kifaa kinachopima volteji (tofauti ya potenshali) katika 

kizio cha volti (V), (c) Waya ni kifaa kinachopitisha umeme kutoka kwenye 

chanzo kwenda kwenye vifaa vinavyotumia umeme na (d) Betri ni kifaa 

kinachotumika kama chanzo cha umeme katika sakiti ya umeme. Kielelezo 

Na. 9.1 ni sampuli ya jibu sahihi la mmoja wa watahiniwa. 

Kielelezo Na. 9.1: Sampuli ya jibu sahihi katika swali la 9. 

 

Kielelezo Na. 9.1 kinaonesha majibu sahihi ya mtahiniwa ambaye alieleza 

kwa usahihi kazi za vifaa vyote vinne vya umeme alivyoulizwa. 

 

Pamoja na ufaulu mzuri katika swali hili, watahiniwa wachache (6.5%) 

walishindwa kueleza kazi ya vifaa vyote vinne ama kuweza kueleza kazi ya 

kifaa kimoja tu, hivyo kupata alama moja au sifuri. Watahiniwa hao 

hawakuwa na maarifa ya kutosha katika dhana ya nishati ya umeme 

hususan sakiti ya umeme. Baadhi yao walichanganya matumizi ya vifaa 

hivyo katika sakiti ya umeme. Kwa mfano, mtahiniwa mmoja aliandika: 

Amita ni kifaa kinachopima tofauti ya potenshali. Voltimita ni kifaa 

kinachopima mkondo wa umeme. Waya ni kifaa kinachotunza umeme. Betri 

ni kifaa kinachoruhusu umeme kuwaka. Aidha, watahiniwa wengine 

walichora alama za vifaa hivyo kwenye sakiti ya umeme badala ya kueleza 

kazi zake. Pia, wengine walichanganya dhana ya vifaa katika sakiti ya 

umeme na vizio vyake kwa kuandika: Amita ni kizio cha mkondo wa 

umeme. Voltimita ni kizio cha tofauti ya potenshali kwenye sakiti. Kielelezo 

Na. 9.2 ni sampuli ya jibu lisilo sahihi la mmoja wa watahiniwa. 
 

 
 

Kielelezo Na. 9.2: Sampuli ya jibu lisilo sahihi katika swali la 9. 

Katika Kielelezo Na. 9.2 mtahiniwa alieleza kazi za vifaa hivyo katika 

kuzalisha nishati ya mwanga badala ya nishati ya umeme kama matakwa ya 

swali.  

 

2.1.10 Swali la 10: Maada 

Swali hili lilimtaka mtahiniwa kusawazisha mapambano ya kikemikali 

yafuatayo:  
 

(a) H2SO4 + CuO → CuSO4 + H2O 

(b) NaOH + H2SO4 → Na2SO4 + H2O 

(c) Mg + HCl → MgCl2 + H2 

(d) H2SO4 + NaHCO3 → Na2SO4 + H2O + CO2 

 

Swali hili lilikuwa na kiwango cha wastani cha ufaulu kwani watahiniwa 

1,573 (50.7%) walifaulu na watahiniwa 1,528 (49.3%) hawakufaulu. 

Muhtasari wa ufaulu katika swali hili umeoneshwa katika Chati Na. 10. 
 

 
Chati Na. 10: Ufaulu wa watahiniwa katika swali la 10. 

 

Chati Na. 10 inaonesha kuwa, asilimia 39.9 ya watahiniwa walipata alama 

kuanzia 3 hadi 4, asilimia 10.8 walipata alama 2 hadi 2.5 na asilimia 49.3 

walipata alama kuanzia 0 hadi 1.5.  

 

Uchambuzi wa majibu ya watahiniwa unaonesha kuwa, watahiniwa 

(50.7%) waliojibu vizuri swali hili walikuwa na uelewa wa kutosha juu ya 

dhana ya maada hususan kipengele cha kusawazisha mapambano ya 

kikemikali. Walifahamu kuwa, ili mpambano wa kikemikali uwe katika 

msawazo ni lazima idadi ya atomi za elementi husika ziwe sawa pande 

zote. Kati yao, asilimia 19.5 pekee ndio waliweza kusawazisha mapambano 

yote manne kwa usahihi na kupata alama nne. Kielelezo Na. 10.1 

kinaonesha sampuli ya jibu la mtahiniwa aliyesawazisha mapambano yote 

manne kwa usahihi. 
 

 
 

Kielelezo Na. 10.1: Sampuli ya jibu sahihi katika swali la 10. 

 

Katika Kielelezo Na. 10.1 mtahiniwa aliweza kubaini kuwa mpambano 

uliopo katika sehemu (a) ya swali uko katika msawazo. Katika kipengele 

(b), aliweza kubaini kuwa upande wa kulia kuna atomi 2 za sodiamu hivyo, 

aliongeza atomi za sodiamu upande wa kushoto na baadae atomi za 

haidrojeni na oksijeni upande wa kulia ili kuweka mpambano katika 

msawazo. Halikadhalika, katika kipengele (c) alisawazisha kwa kuongeza 

idadi ya haidrojeni na klorini upande wa kushoto na (d) aliongeza idadi ya 

sodiamu, haidrojeni, kaboni na oksijeni upande wa kushoto na baadaye 

kulia.   

 

Hata hivyo, asilimia 49.3 ya watahiniwa walishindwa kusawazisha 

mipambano yote ama kuweza kusawazisha mpambano mmoja tu hivyo 

kupata alama moja. Kati yao, asilimia 37.3 hawakuweza kusawazisha hata 

mpambano mmoja na kuishia kupata alama sifuri. Watahiniwa hao 

hawakuwa na maarifa ya kutosha katika dhana ya mapambano ya 

kikemikali hususan katika kusawazisha mapambano hayo. Baadhi yao 

walinakili milinganyo hiyo kama ilivyokuwa kwenye karatasi ya maswali. 

Aidha, watahiniwa wengine waliandika namba za molekyuli mbele ya 

kampaundi bila kuzingatia idadi ya atomi za upande wa kushoto na kulia. 

Jibu la mmoja wa watahiniwa lilikuwa kama ifuatavyo: (a) H2SO4 + CuO 

→ CuSO4 + 2H2O,   (b) NaOH + 2H2SO4 → Na2SO4 + H2O, (c) 2Mg + 

HCl → MgCl2 + H2 na (d) 2H2SO4 + 2NaHCO3 → 2Na2SO4 + H2O + CO2. 

Mtahiniwa huyo alikuwa akiongeza idadi ya atomu bila kuzingatia 

msawazo kwa pande zote mbili. Kwa mfano, katika kipengele (a), 

aliongeza atomi 2 za haidrojeni na oksijeni upande wa kulia hivyo kufanya 

haidrojeni 4 upande wa kulia na 2 upande wa kushoto. Kielelezo Na. 10. 2 

ni mfano jibu lisilo sahihi kutoka kwa mmoja wa watahiniwa. 
 

 

 
 

Kielelezo Na. 10.2: Sampuli ya jibu lisilo sahihi katika swali la 10. 

Katika Kielelezo Na. 10.2 mtahiniwa alisawazisha mapambano ya 

kikemikali aliyopewa kwa kutumia kanuni za hisabati kwani alirahisisha 

kwa kuondoa molekyuli zinazofanana badala ya kusawazisha idadi ya 

atomi upande wa kushoto na kulia.  

 

2.2 Sehemu B: Insha 

Jumla ya maswali matatu (3) yaliyoandaliwa kutoka katika mada za 

taaluma yamechambuliwa katika sehemu hii. Mfiko wa alama wa viwango 

vya ufaulu katika sehemu hii ni 0 – 5.5 ufaulu hafifu, 6.0 – 10.0 ufaulu wa 

wastani na 10.5 – 15 ufaulu mzuri. Uchambuzi wa maswali hayo ni kama 

ifuatavyo: 
  

2.2.1 Swali la 11: Afya na Njia za Kujikinga na Magonjwa 

Swali hili lililenga kupima uelewa wa watahiniwa kuhusu magonjwa ya 

kuambukiza na yasiyo ya kuambukiza. Swali liliuliza: Si magonjwa yote 

husababishwa na viini vya magonjwa. Thibitisha kauli hii kwa kutumia 

hoja sita. Jumla ya watahiniwa 2,790 (90.0%) walijibu swali hili kati yao, 

watahiniwa 2,003 (71.8%) walifaulu na watahiniwa 787 (28.2%) 

hawakufaulu hivyo kufanya swali hili kuwa na ufaulu mzuri. Mchanganuo 

wa ufaulu wa watahiniwa katika swali hili umeoneshwa kwa muhtasari 

katika Chati Na. 11. 
 

 
 

Chati Na. 11: Ufaulu wa watahiniwa katika swali la 11. 

 

Chati Na. 11 inaonesha kuwa, asilimia 32.6 ya watahiniwa walipata alama 

kuanzia 10.5 hadi 15, asilimia 39.2 walipata alama 6 hadi 10.0 na asilimia 

28.2 walipata alama kuanzia 0 hadi 5.5.  

Uchambuzi wa majibu ya watahiniwa unaonesha kuwa, watahiniwa 

(71.8%) waliopata alama za juu, walikuwa na maarifa ya kutosha katika 

mada ya Afya na Njia za Kujikinga na Magonjwa kwani waliweza kutoa 

hoja tatu hadi sita zinazothibitisha kuwa si magonjwa yote husababishwa 

na viini vya magonjwa. Watahiniwa hao waliweza kubaini kuwa magonjwa 

ya kuambukiza huenezwa na viini vya magonjwa wakati magonjwa 

yasiyoambukiza hayaenezwi na viini vya magonjwa bali hutokana na 

sababu mbalimbali kama vile: kukosa lishe bora, urithi wa vinasaba vya 

magonjwa, mfumo mbaya wa maisha kama matumizi ya pombe, kemikali 

na madawa ya kulevya, umri, magonjwa ya akili na magonjwa yatokanayo 

na mabadiliko ya mazingira. Kielelezo Na. 11.1 ni sampuli ya jibu sahihi 

kutoka kwa mmoja wa watahiniwa. 

Kielelezo Na. 11.1: Sampuli ya jibu sahihi katika swali la 11. 

 

Kielelezo Na. 11.1 kinaonesha majibu ya mtahiniwa ambaye alibainisha 

kwa usahihi vyanzo vya magonjwa yasiyoambukiza. Mtahiniwa alipangilia 

kazi yake katika utangulizi, mtiririko wa hoja na hitimisho; hivyo kupata 

alama za juu.  

 

Kwa upande mwingine, asilimia 28.2 ya watahiniwa walioshindwa kujibu 

swali hili kwa usahihi hawakufahamu tofauti iliyopo kati ya magonjwa ya 

kuambukiza na magonjwa yasiyoambukiza. Watahiniwa hao, walijikita 

zaidi katika kueleza njia za kuenea kwa magonjwa ya kuambukiza bila 

kujua kuwa magonjwa hayo huenezwa na viini vya magonjwa. Kwa mfano, 

mtahiniwa mmoja aliandika: kujamiana husababisha kuenea kwa 

magonjwa ya zinaa, kugusana husababisha kuenea kwa magonjwa ya ngozi 

kutoka kwa mtu mmoja hadi mwingine, ugonjwa wa mafua huenea kutoka 

kwa mtu mmoja hadi mwingine kwa njia ya hewa, ugonjwa wa kuhara 

damu husababishwa na kula vyakula au kunywa maji machafu, ugonjwa wa 

kichocho husababishwa kwa kuoga maji machafu kwenye madimbwi, virusi 

vya ukimwi huenea kutoka mtu mmoja hadi mwingine kwa njia ya 

kuongezewa damu yenye virusi hivyo. Mtahiniwa mwingine aliandika: 

Magonjwa mengine husababishwa na binadamu wenyewe kupitia matendo 

yafuatayo; uchafu wa mwili, uchafuzi wa mazingira, kulundika takataka 

eneo moja, uchafuzi wa vyanzo vya maji. Mtahiniwa huyu hakujua kuwa 

matendo hayo husababisha kuzaliwa kwa viini ambavyo baadae hubebwa 

na mawakala kama nzi na mbu na kusababisha magonjwa kwa binadamu. 

Kielelezo Na.11.2 ni sampuli ya jibu lisilo sahihi kutoka kwa mmoja wa 

watahiniwa. 

Kielelezo Na. 11.2: Sampuli ya jibu lisilo sahihi katika swali la 11. 

 

Katika Kielelezo Na. 11.2 mtahiniwa aliandika njia mbalimbali za kuenea 

kwa magonjwa yanayosababishwa na vimelea vya magonjwa. Mtahiniwa 

huyu alishindwa kuelewa kuwa, ngono au zinaa hueneza vimelea kama 

Virusi vya Ukimwi, fangasi na bakteria. Halikadhalika, maji, chakula 

kichafu na hewa hubeba vimelea kama bakteria na fangasi ambao 

husababisha magonjwa.  

 

2.2.2 Swali la 12: Nishati 

Swali hili lilikuwa na vipengele (a) na (b). Katika kipengele (a), mtahiniwa 

alitakiwa kufafanua vyanzo vinne vya asili na visivyo vya asili vya nishati 

ya sauti. Aidha, katika kipengele (b) alitakiwa kueleza namna ya 

kufundisha dhana ya kusafiri kwa sauti katika maada yabisi kwa wanafunzi 

wa Darasa la Tatu kwa kutumia mbinu ya majaribio ya kisayansi.  Jumla ya 

watahiniwa 2,028 (65.4%) walijibu swali hili. Kati yao, watahiniwa 366 

(18.0%) pekee walifaulu. Watahiniwa walio wengi 1,662 (82.0%) 

hawakufaulu hivyo kufanya swali hili kuwa na kiwango hafifu cha ufaulu. 

Mchanganuo wa ufaulu katika swali umeoneshwa katika Chati Na. 12. 
 

 
Chati Na. 12: Ufaulu wa watahiniwa katika swali la 12. 

 

Chati Na. 12 inaonesha kuwa, asilimia 0.3 ya watahiniwa walipata alama 

kuanzia 10.5 hadi 12, asilimia 17.7 walipata alama 6 hadi 10.0 na asilimia  

82.0 walipata alama kuanzia 0 hadi 5.5.  

 

Katika kuchambua majibu ya watahiniwa ilibainika kuwa watahiniwa 

wengi (82.0%) walishindwa kutoa majibu sahihi katika sehemu kubwa ya 

swali hususan kipengele (b). Wapo ambao walishindwa kutoa majibu sahihi 

hata katika kipengele (a) cha swali kwani hawakufahamu vyanzo asili na 

visivyo asili vya sauti. Watahiniwa hao walikosa maarifa ya kutosha katika 

dhana ya kusafiri kwa sauti. Kwa mfano, katika kufafanua vyanzo asili vya 

sauti, baadhi ya watahiniwa walijikita katika kuandika vifaa vinavyotoa 

nishati ya sauti vilivyotengenezwa na malighafi asilia kama: sauti ya 

ngoma iliyotengenezwa kwa ngozi ya wanyama, sauti ya filimbi ya mbao, 

sauti ya kengele iliyotengenezwa kwa madini ya chuma, sauti ya zeze 

iliyotengenezwa kwa waya na mbao badala ya kuandika vyanzo asili 

vinavyotoa sauti. Wengine waliandika matendo yanayosababisha kutokea 

kwa sauti kama vile: kukwaruza, kusuguana, kuburuza na kugonga. Aidha, 

wapo walioeleza chanzo kimoja kwa namna mbalimbali kama vile: sauti ya 

mtoto anayelia, sauti ya mama anayeimba, kupiga mayowe na vigelegele 

wakati hizi zote ni sauti zinazotokana na binadamu. Kielelezo Na. 12.1 (a) 

ni sampuli ya jibu lisilo sahihi la mmoja wa watahiniwa katika kipengele 

(a) cha swali.  
 

 
 

Kielelezo Na. 12.1 (a): Sampuli ya jibu lisilo sahihi katika swali la 12 (a). 

 

Katika Kielelezo Na. 12.1 (a) mtahiniwa aliandika vyanzo vya nishati ya 

umeme badala ya vyanzo asili na visivyo asili vya nishati ya sauti kama 

swali lilivyouliza katika kipengele (a). 

 

Uchambuzi zaidi wa majibu ya watahiniwa unaonesha kuwa, watahiniwa 

waliokosa kipengele (b) cha swali walikosa maarifa kuhusu sauti 

inavyosafiri katika maada yabisi na hatua za kufuata unapofanya jaribio la 

kisayansi. Baadhi yao waliandika hatua za kufuata wakati wa kufanya 

uchunguzi wa kisayansi badala ya jaribio la kisayansi. Kwa mfano, 

mtahiniwa mmoja aliandika: Kubaini chanzo cha tatizo – kuchunguza sifa 

za nishati ya sauti, Kutengeneza bunio/dhanio – sauti husafiri kwa 

kusambaa, Kufanya majaribio – kuongea kwenye bomba la kupitisha maji, 

Kukusanya data – wanafunzi kukusanya taarifa kama sauti inapita kwenye 

bomba, Kuchambua na kutafsiri data – kubaini sifa za sauti, Kutoa 

matokeo – kuandika kama nishati ya sauti imeweza kusafiri katika maada 

yabisi na Hitimisho- sauti husafiri katika maada yabisi ambazo ni hatua za 

uchunguzi wa kisayansi. Kuchanganya majibu kwa namna hii kulijitokeza 

pia katika swali la 8 la mtihani wa Sayansi wa mwaka 2020 ambapo katika 

kipengele (a) mtahiniwa alitakiwa kuorodhesha vipengele vinavyounda 

ripoti ya jaribio la kisayansi. Asilimia 59.9 ya watahiniwa walikosa swali 

hilo.  

 

Aidha, makosa mengine yaliyojitokeza katika kujibu swali hili ni 

kuchanganya kati ya hatua za kufuata katika kufundisha dhana hiyo kwa 

kutumia mbinu zingine za ufundishaji na ujifunzaji badala ya mbinu ya 

majaribio ya kisayansi. Kwa mfano, mtahiniwa mmoja alitumia mbinu ya 

maswali na majibu hivyo aliandika: Utangulizi – mwanafunzi ataje hali 

tatu za maada, Maarifa mapya – kumwongoza mwanafunzi kueleza dhana 

ya sauti na sifa za nishati ya sauti, Kuimarisha maarifa – kumuuliza 

mwanafunzi maswali kuhusu kusafiri kwa sauti kwenye maada yabisi, 

Tafakuri – kuhusianisha somo na maisha ya kila siku ya mwanafunzi na 

Hitimisho – kutoa zoezi na nukuu za somo. Kielelezo Na. 12.1 (b) ni 

sampuli ya majibu yasiyo sahihi ya mmoja wa watahiniwa katika kipengele 

(b) cha swali. 
 

 
 

Kielelezo Na. 12.1 (b): Sampuli ya jibu lisilo sahihi katika swali la 12 (b). 

Katika Kielelezo Na. 12.1 (b), mtahiniwa aliandika tabia za nishati ya sauti 

badala ya kueleza namna ya sauti husafiri katika maada yabisi kwa kutumia 

mbinu ya majaribio ya kisayansi. 

 

Hata hivyo, watahiniwa wachache (18.0%) waliofanya vizuri katika swali 

hili walikuwa na uelewa mzuri kuhusu dhana ya nishati ya sauti. Kati yao, 

ni asilimia 0.3 pekee ndio waliweza kupata alama 12. Hakukuwa na 

mtahiniwa aliyepata alama zote 15. Wengi wao waliweza kujibu kipengele 

(a) kwa usahihi kwa kuandika vyanzo asili vya sauti ni kama vile: milio ya 

wanyama, ndege na wadudu mfano ng’ombe, kuku na nyuki, Mlio wa radi, 

Mlio wa maporomoko ya maji, Mlio wa upepo, Mlio wa kupasuka kwa 

mbegu na vyanzo visivyo asili vya sauti kama vile: mlio wa ngoma, mlio 

wa filimbi, mlio wa kengele, mlio wa gitaa, milio ya risasi, mlio wa zeze, 

mlio wa kinanda. Kielelezo Na. 12.2 (a) ni sampuli ya jibu sahihi la mmoja 

wa watahiniwa katika kipengele (a) cha swali. 
 

 
 

Kielelezo Na. 12.2 (a): Sampuli ya jibu sahihi katika swali la 12 (a). 

Aidha, katika kipengele (b), watahiniwa hao waliweza kuandika hatua nne 

hadi tano za kufuata unapotumia mbinu ya majaribio ya kisayansi. 

Hakukuwa na mtahiniwa aliyeweza kubainisha hatua zote sita kwa usahihi. 

Hii inaonesha kuwa, watahiniwa hao hawakuwa na uelewa wa kutosha 

katika dhana ya kusafiri kwa sauti na hasa katika kuiwasilisha kwa kutumia 

vipengele vya jaribio la kisayansi. Jibu sahihi katika swali hili lilipaswa 

kuwa: Kichwa cha jaribio – kuchunguza kusafiri kwa sauti katika maada 

mbalimbali. Lengo la jaribio – kuchunguza kama sauti husafiri katika 

maada yabisi. Vifaa – makopo mawili, waya wenye urefu wa mita 10, 

misumari miwili na nyundo. Hatua za jaribio – tumia msumari na nyundo 

kutoboa makopo upande wa chini, kwa kutumia misumari unganisha waya 

na makopo uliyotoboa, mwanafunzi mmoja aweke kopo karibu na mdomo 

wake na mwingine karibu na sikio lake wakiwa umbali sawa na urefu wa 

waya; mwanafunzi aliyeweka kopo mdomoni aongee na mwingine asikilize, 

wanafunzi wabadilishane, aliyeweka sikioni aweke mdomoni na aliyeweka 

mdomoni aweke sikioni kisha aliyeweka mdomoni aongee na aliyeweka 

sikioni asikilize. Matokeo ya jaribio – sauti ilisafiri katika waya hivyo 

kufanya wanafunzi kusikilizana. Hitimisho – sauti husafiri katika maada 

yabisi kama kopo na waya. Kielelezo Na. 12.2 (b) kinaonesha sampuli ya 

jibu la mtahiniwa aliyeandaa jaribio la kuonesha kusafiri kwa sauti katika 

maada yabisi.  

Kielelezo Na. 12.2 (b): Sampuli ya jibu la mtahiniwa aliyepata baadhi ya 

vipengele katika swali la 12 (b). 

 

Katika Kielelezo Na. 12.2 (b), mtahiniwa alijenga dhana ya sauti husafiri 

katika maada yabisi kwa usahihi ingawa katika majibu yake, hakuonesha 

baadhi ya hatua za jaribio la kisayansi kama vile kichwa cha jaribio, lengo, 

matokeo na hitimisho hivyo kupata alama pungufu.  

 

2.2.3 Swali la 13: Mifumo ya Mwili 

Swali hili lilimtaka mtahiniwa kueleza hatua sita za uzazi kuanzia 

kurutubishwa kwa yai hadi kuzaa mtoto katika mwili wa binadamu. Swali 

lilijibiwa na watahiniwa 1,308 (42.2%) ambapo watahiniwa 1,145 (87.5%) 

walifaulu na watahiniwa 163 (12.5%) hawakufaulu. Kwa ujumla swali hili 

lilikuwa na kiwango kizuri cha ufaulu. Muhtasari wa ufaulu wa watahiniwa 

katika swali hili umeoneshwa katika Chati Na. 13. 
 

 
Chati Na. 13: Ufaulu wa watahiniwa katika swali la 13. 

 

Chati Na. 13 inaonesha kuwa,  asilimia 17.2 ya watahiniwa walipata alama 

kuanzia 10.5 hadi 14, asilimia 70.3 walipata alama 6 hadi 10.0 na asilimia  

12.5 walipata alama kuanzia 0 hadi 5.5.  

 

Uchambuzi wa majibu ya watahiniwa unaonesha kuwa, watahiniwa wengi 

(87.5%) waliojibu vizuri swali hili walikuwa na maarifa ya kutosha katika 

dhana ya mfumo wa uzazi. Watahiniwa hao waliweza kueleza hatua tatu 

hadi sita za uzazi kuanzia kurutubishwa kwa yai hadi kuzaa mtoto katika 

mwili wa binadamu. Hatua hizo ni kama vile: kurutubishwa kwa yai, kiini 

tete kujikita kwenye uterasi, kuumbika kwa ogani inayoitwa placenta 

(kondo), kuumbika kwa moyo na kuonekana kwa viungo vingine, kugeuka 

kwa mtoto na kuzaliwa kwa mtoto. Kielelezo Na. 13.1 ni mfano wa jibu 

sahihi lililotolewa na mtahiniwa. 

Kielelezo Na. 13.1: Sampuli ya jibu sahihi katika swali la 13. 

 

Katika Kielelezo Na. 13.1 mtahiniwa alieleza kwa usahihi hatua tano za 

uzazi badala ya sita, hivyo kupata alama pungufu. Aidha, hatua ya nne 

aliyoieleza ni matokeo ya kuumbika kwa ogani mbalimbali ambazo 

hufanya mtoto aanze kufanya mijongeo.  

 

Kwa upande mwingine, asilimia 12.5 ya watahiniwa waliojibu swali hili 

walishindwa kueleza hatua sita za uzazi katika mwili wa binadamu 

kutokana na kukosa maarifa ya kutosha katika dhana hiyo. Baadhi yao 

walielezea makuzi ya mtoto kuanzia kutungwa mimba hadi kuzaliwa na 

baada ya kuzaliwa. Majibu ya mmoja wa watahiniwa hao yalikuwa kama 

ifuatavyo: Hatua ya kwanza ni kutungwa kwa mimba (miezi 0-9), hatua ya 

pili ni kuzaliwa kwa mtoto (miaka 0-2). Hatua ya tatu ni mtoto kutambaa 

(miaka 3-6). Hatua ya nne ni mtoto kuwa na uelewa mpana wa maarifa, 

stadi na mielekeo mbalimbali (miaka 7-11). Hatua ya tano ni ujana (miaka 

12-17). Hatua ya mwisho ni uzee (miaka 18 na kuendelea). Watahiniwa 

wengine walikosa umakini katika kufuata matakwa ya swali. Kwa mfano, 

mtahiniwa mmoja aliandika ushauri wa kuzingatiwa na mama wakati wa 

ujauzito hadi atakapojifungua kama vile: Mama mjamzito lazima awe 

anahudhuria kliniki ili kupata maelekezo ya daktari ya jinsi atakavyomlea 

mtoto akiwa tumboni, kuacha kutumia dawa bila kupokea ushauri wa 

daktari ili kutomdhuru mtoto tumboni, kutofanya kazi ngumu ili kumlinda 

mtoto tumboni. Kielelezo Na. 13.2 ni sampuli ya jibu lisilo sahihi kutoka 

kwa mmoja wa watahiniwa. 

Kielelezo Na. 13.2: Sampuli ya jibu lisilo sahihi katika swali la 13. 

 

Katika kielelezo Na. 13.2 mtahiniwa aliandika kazi za sehemu mbalimbali 

za mfumo wa uzazi wa mwanamke badala ya kueleza hatua za uzazi 

kuanzia kurutubishwa kwa yai hadi kuzaa mtoto. 

 

2.3 Sehemu C: Insha 

Uchambuzi wa majibu ya watahiniwa kwa kila swali katika sehemu hii 

umejikita katika maswali matatu (3) yaliyoandaliwa kutoka katika mada za 

ufundishaji.  Mfiko wa alama wa viwango vya ufaulu katika sehemu hii ni 

0 – 5.5 ufaulu hafifu, 6.0 – 10.0 ufaulu wa wastani na 10.5 – 15 ufaulu 

mzuri. Uchambuzi wa maswali hayo ni kama ifuatavyo: 

 

2.3.1 Swali la 14: Usimamizi wa Maabara 

Swali hili lilikuwa na vipengele (a) na (b). Katika kipengele (a), mtahiniwa 

alitakiwa kutaja vitu vitatu ambavyo ni lazima viwepo ili moto uweze 

kuwaka. Aidha, katika kipengele (b) mtahiniwa alitakiwa kufafanua 

makundi matano ya moto, vyanzo vyake na vizimia moto vya kila kundi la 

moto. Jumla ya watahiniwa 1,108 (35.7%) walijibu swali hili ambapo kati 

yao watahiniwa 998 (90.1%) walifaulu hivyo kufanya swali hili kuwa na 

kiwango kizuri cha ufaulu. Aidha, watahiniwa 110 (9.9%) hawakufaulu. 

Mchanganuo wa ufaulu katika swali hili umeoneshwa katika Chati Na. 14. 

Chati Na. 14: Ufaulu wa watahiniwa katika swali la 14. 

 

Chati Na. 14 inaonesha kuwa, asilimia 33.0 ya watahiniwa walipata alama 

kuanzia 10.5 hadi 14.5, asilimia 57.1 walipata alama 6 hadi 10.0 na asilimia  

9.9 walipata alama kuanzia 0 hadi 5.5.  

 

Katika kuchambua majibu ya watahiniwa ilibainika kuwa, watahiniwa 

wengi (90.1%) waliweza kujibu kwa usahihi sehemu kubwa ya swali hili 

kwani walikuwa na maarifa ya kutosha katika dhana ya aina za moto na 

jinsi ya kuuzima. Baadhi ya majibu sahihi ya watahiniwa hao katika 

kipengele (a) yalikuwa: Vitu ambavyo ni lazima viwepo ili moto uweze 

kuwaka ni; joto la kutosha, fueli itakayotumika kutoa nishati (mfano kuni, 

mkaa, mafuta) na hewa ya oksijeni. Katika kipengele (b) watahiniwa hao 

waliandika makundi matano ya moto, vyanzo na vizimiamoto vyake kama 

vile: Moto daraja A – vyanzo vyake ni kuungua kwa vitu vigumu (mfano 

kuni, karatasi na nyasi) vizimiamoto vyake ni maji, kabondayoksaidi (CO2) 

na blanketi zito. Moto daraja B – vyanzo vyake ni kuungua kwa 

vimiminika/mafuta ya aina mbalimbali (mfano petroli, diseli, mafuta ya taa 

na spiriti), vizimiamoto vyake ni mchanga na kabondayoksaidi. Moto 

daraja C – vyanzo vyake ni gesi za aina mbalimbali (mfano bayogesi na 

methane) vizimiamoto vyake ni kabondayoksaidi. Moto daraja D – 

hutokana na kuungua kwa metali (mfano sodiamu na potasiamu 

zinapogusana na maji), vizimiamoto vyake ni mchanga mkavu. Moto daraja 

E – husababishwa na hitilafu ya umeme, vizimiamoto vyake ni 

kabondayoksaidi. Kielelezo Na. 14.1 kinaonesha sampuli ya jibu sahihi 

kutoka kwa mmoja wa watahiniwa. 

Kielelezo Na. 14.1: Sampuli ya jibu sahihi katika swali la 14. 

 

Kielelezo Na. 14.1 kinaonesha majibu ya mtahiniwa ambaye aliweza kutaja 

vitu vitatu ambavyo ni lazima viwepo ili moto uweze kuwaka katika 

kipengele (a). Aidha, katika sehemu (b) alifafanua kwa usahihi makundi 

matano ya moto, vyanzo na vizimiamoto kwa kila kundi. Hata hivyo, 

mtahiniwa huyo hakuandika majibu yake katika mtindo wa insha kama 

matakwa ya maswali ya sehemu hii, hivyo kukosa alama za utangulizi na 

hitimisho.  

 

Kwa upande mwingine, watahiniwa wachache (9.9%) ambao hawakufanya 

vizuri katika swali hili walikosa maarifa ya kutosha katika dhana ya aina za 

moto na jinsi ya kuuzima. Baadhi yao katika kipengele (a) walijikita zaidi 

katika kuandika mifano ya fueli badala ya kutaja vitu ambavyo ni lazima 

viwepo ili moto uweze kuwaka. Kwa mfano, mtahiniwa mmoja aliandika: 

Vitu ambavyo ni lazima viwepo ili moto uweze kuwaka ni nyasi, karatasi na 

petrol. Mtahiniwa mwingine aliandika: Vitu vinavyotakiwa ili moto uwake 

ni mafuta, miti, na vitambaa, mwingine aliandika: kuni,mafuta ya taa na 

kiberiti. Watahiniwa hawa walishindwa kubaini mahitaji mengine ya 

msingi ambayo ni gesi ya oksijeni na chanzo cha moto. Kielelezo Na.14.2 

(a) ni sampuli ya jibu lisilo sahihi la mmoja wa watahiniwa katika 

kipengele (a) cha swali. 
 

 
 

Kielelezo Na. 14.2 (a): Sampuli ya jibu lisilo sahihi katika swali la 14. 

 

Katika Kielelezo Na. 14.2 (a) mtahiniwa aliandika moto badala ya chanzo 

cha moto na hewa badala ya hewa ya oksijeni. Aidha, mwanga hauhitajiki 

katika kusababisha moto kuwaka.  

 

Hali kadhalika, watahiniwa walioshindwa kutoa majibu sahihi katika 

kipengele (b), uchambuzi unaonesha kuwa baadhi yao walichanganya 

dhana ya makundi ya moto na vyanzo vya moto, hivyo walijikita zaidi 

katika kuandika vyanzo vya moto pekee badala ya kufafanua makundi ya 

moto, vyanzo vyake na vizimia moto vya kila kundi la moto. Kwa mfano, 

mtahiniwa mmoja aliandika: Makundi ya moto ni; moto wa kuni, moto wa 

gesi, moto wa umeme, moto wa karatasi, moto wa mafuta. Chanzo cha 

moto wa kuni ni kuni kavu. Chanzo cha moto wa gesi ni gesi zinazowaka 

mfano methane, chanzo cha moto wa umeme ni hitilafu ya umeme. Chanzo 

cha moto wa karatasi ni kuungua kwa karatasi na chanzo cha moto wa 

mafuta ni mafuta yanayowaka kama vile petroli, mafuta ya taa, diseli. 

Mtahiniwa alishindwa kubainisha aina za zimamoto kwa kila kundi. 

Wengine walichanganya madaraja ya moto kwa kuweka vyanzo vya moto 

au zimamoto ambazo sio sahihi kwenye madaraja hayo, hivyo kukosa 

alama. Kielelezo Na. 14.2 (b) ni sampuli ya jibu lisilo sahihi la mmoja wa 

watahiniwa katika kipengele (b) cha swali. 

Kielelezo Na. 14.2 (b): Sampuli ya jibu lisilo sahihi katika swali la 14 (b). 

 

Katika Kielelezo Na. 14.2 (b) mtahiniwa aliandika utangulizi kimakosa 

kwani alizungumzia makundi ya moto kama vyanzo vya moto jambo 

ambalo sio sahihi. Pia, katika maandishi yake alikuwa akitumia herufi Q 

kama mbadala wa herufi K kitendo ambacho kinaonesha hajui kuandika 

kwa kutumia Kiswahili fasaha. Vile vile, aliandika vyanzo vya moto pekee 

bila kubainisha kundi husika na hakuweza kubainisha aina ya zimamoto 

sahihi kwa kila chanzo cha moto. 

2.3.2 Swali la 15: Upimaji 

Swali hili lilimtaka mtahiniwa kufafanua zana sita zinazotumika kupima 

maendeleo ya wanafunzi katika somo la Sayansi. Swali lilijibiwa na 

watahiniwa 3,016 (97.3%) na kufanya kuwa swali lililochaguliwa na 

watahiniwa wengi zaidi kuliko maswali mengine katika sehemu hii. Kati 

yao, watahiniwa 2,988 (99.1%) walifaulu hivyo kufanya swali kuwa na 

kiwango kizuri cha ufaulu. Watahiniwa 28 (0.9%) hawakufaulu. 

Mchanganuo wa ufaulu wa watahiniwa katika swali hili umeoneshwa kwa 

muhtasari katika Chati Na. 15. 

 
Chati Na. 15: Ufaulu wa watahiniwa katika swali la 15. 

 

Chati Na. 15 inaonesha kuwa, asilimia 77.0 ya watahiniwa walipata alama 

kuanzia 10.5 hadi 15, asilimia 22.1 walipata alama 6 hadi 10.0 na asilimia  

0.9 walipata alama kuanzia 0 hadi 5.5.  

 

Watahiniwa wengi (99.1%) walipata alama za juu kwani walikuwa na 

maarifa ya kutosha katika dhana ya upimaji, hivyo kuweza kufafanua kwa 

usahihi zana tatu hadi sita zinazotumika kupima maendeleo ya wanafunzi 

katika somo la Sayansi. Majibu sahihi yaliyotolewa na watahiniwa hao ni 

kama vile: mitihani, majaribio, mazoezi, mkoba wa kazi, kazi mradi, utafiti, 

kumbukumbu za tabia na mwenendo wa mwanafunzi, jedwali la mwongozo 

wa usaili, orodha hakiki, fomu ya maswali dodoso. Kielelezo Na. 15 ni 

sampuli ya jibu sahihi la mmoja wa watahiniwa. 

Kielelezo Na. 15.1: Sampuli ya jibu sahihi katika swali la 15. 

 

Kielelezo Na. 15.1 kinaonesha jibu la mtahiniwa ambaye aliweza kufafanua 

kwa usahihi zana sita zinazotumika kupima maendeleo ya wanafunzi katika 

somo la Sayansi. Pia, alipangilia kazi yake katika utangulizi, mtitiriko wa 

hoja na hitimisho kama matakwa ya maswali ya sehemu hii.  

 

Aidha, uchambuzi zaidi wa majibu ya watahiniwa unaonesha kuwa, 

watahiniwa wachache (0.9%) ambao hawakufanya vizuri walikosa maarifa 

katika dhana ya upimaji. Baadhi yao walichanganya dhana ya vifaa vya 

mtaala na zana za upimaji hivyo walieleza matumizi ya vifaa vya mtaala 

badala ya kufafanua zana zinazotumika kupima maendeleo ya wanafunzi 

katika somo la Sayansi. Kwa mfano, mtahiniwa mmoja aliandika: Kitabu 

cha kiada kinaweza kupima maendeleo ya wanafunzi kwa kutumia maswali 

yaliyomo kwenye kitabu hicho. Kitabu cha ziada pia huweza kutumika 

katika kufanya upimaji wa maendeleo ya mwanafunzi kwa kutumia maarifa 

na mazoezi yapatikanayo katika kitabu. Muhtasari wa somo la Sayansi 

huweza kutumika kuandaa maswali yatakayopima wanafunzi kama 

wameelewa mada zilizofundishwa na mwalimu. Matumizi ya vitini 

mbalimbali katika ufundishaji na ujifunzaji huweza kupima maendeleo ya 

wanafunzi kama amepata maarifa yaliyomo kwenye vitini hivyo. Kielelezo 

Na. 15.2 ni sampuli ya jibu lisilo sahihi la mmoja wa watahiniwa. 
 

 
 

Kielelezo Na. 15.2: Sampuli ya jibu lisilo sahihi katika swali la 15. 

Katika Kielelezo Na. 15.2 mtahiniwa aliandika makundi ya zana za 

kufundishia na kujifunzia badala ya zana zinazotumika kupima maendeleo 

ya wanafunzi. 

 

2.3.3 Swali la 16: Maandalizi ya Ufundishaji 

Swali lilipima uelewa wa mtahiniwa kuhusu maandalizi ya ufundishaji 

hususan uchambuzi wa vifaa vya mtaala. Swali liliuliza: Kwa kutumia hoja 

sita, eleza umuhimu wa kufanya uchambuzi wa vifaa vya mtaala kabla ya 

kuvitumia. Jumla ya watahiniwa 2,079 (67.0%) walijibu swali hili ambapo 

kati yao, watahiniwa 2,034 (97.8%) walifaulu na watahiniwa 45 (2.2%) 

hawakufaulu. Kwa ujumla swali hili lilikuwa na kiwango kizuri cha ufaulu 

cha asilimia 97.8. Muhtasari wa ufaulu wa watahiniwa katika swali hili 

umeoneshwa katika Chati Na. 16. 
 

 
Chati Na. 16: Ufaulu wa watahiniwa katika swali la 16. 

 

Chati Na. 16 inaonesha kuwa, asilimia 60.7 ya watahiniwa walipata alama 

kuanzia 10.5 hadi 14.5, asilimia 37.1 walipata alama 6 hadi 10.0 na asilimia  

2.2 walipata alama kuanzia 0 hadi 5.5.  

 

Uchambuzi wa majibu ya watahiniwa unaonesha kuwa, watahiniwa wengi 

(97.8%) walifanya vizuri kwenye swali hili kutokana na kuwa na maarifa 

ya kutosha katika dhana ya maandalizi ya ufundishaji. Watahiniwa hao 

waliweza kueleza umuhimu wa kufanya uchambuzi wa vifaa vya mtaala 

kabla ya kuvitumia kama vile: Humsaidia mwalimu kubaini changamoto 

zinazoweza kutokea na kujipanga namna ya kukabiliana nazo. Humsaidia 

mwalimu kufahamu mawanda (scope) ya ufundishaji na ujifunzaji kwa 

darasa na somo husika na mahitaji ya somo. Humsaidia mwalimu 

kupangilia mada kulingana na muda wa kufundisha, maudhui ya mada 

husika na mazingira ya kufundishia. Humsaidia mwalimu kutambua zana 

za kufundishia na kujifunzia zinazoweza kutumika katika kila mada. 

Humsaidia mwalimu kutambua mbinu na njia za kufundishia na kujifunzia 

kulingana na mada husika. Humsaidia mwalimu kubaini malengo ya jumla 

na malengo mahsusi ya mada husika. Kielelezo Na. 16.1 ni sampuli ya jibu 

sahihi la mmoja wa watahiniwa. 

Kielelezo Na. 16.1: Sampuli ya jibu sahihi katika swali la 16. 

 

Katika Kielelezo Na. 16.1 mtahiniwa alitoa hoja sita zinazoeleza umuhimu 

wa kufanya uchambuzi wa vifaa vya mtaala kabla ya kuvitumia. Mtahiniwa 

alitoa utangulizi, mtiririko wa hoja na hitimisho kwa usahihi hivyo kupata 

alama zote za swali hili.  

 

Kwa upande mwingine, watahiniwa wachache (2.2%) walishindwa kueleza 

umuhimu wa kufanya uchambuzi wa vifaa vya mtaala kabla ya kuvitumia. 

Watahiniwa hao, walishindwa kufuata matakwa ya swali, hivyo walijikita 

zaidi katika kuandika sifa za vifaa vya mtaala badala ya kueleza umuhimu 

wa kufanya uchambuzi wa vifaa hivyo. Kwa mfano, mtahiniwa mmoja 

aliandika: Ni muhimu kufanya uchambuzi wa vifaa vya mtaala ili kuangalia 

kama vitabu vya kiada vinaendana na mtaala unavyotaka, kuona kama vina 

picha nzuri na mazoezi ya kutosha. Kuona kama vitabu vimetungwa na 

waandishi wanaoeleweka, Kuona kama madhumuni ya mtaala yametimia, 

Kuweza kuthibitisha kama muhtasari umefuata matakwa ya nchi, Kuweza 

kujiridhisha kuwa kitabu cha kiada kinaendana na muhtasari. Kielelezo 

Na. 16.2 ni sampuli ya jibu lisilo sahihi kutoka kwa mmoja wa watahiniwa. 

Kielelezo Na. 16.2: Sampuli ya jibu lisilo sahihi katika swali la 16. 

 

Katika Kielelezo Na. 16.2 mtahiniwa aliandika mambo ya kuzingatia 

wakati wa kuandaa mtaala badala ya kueleza umuhimu wa kufanya 

uchambuzi wa vifaa vya mtaala kabla ya kuvitumia. 

3.0 UCHAMBUZI WA UFAULU WA WATAHINIWA KATIKA KILA 

MADA 

Mtihani wa somo la Sayansi ulitahini jumla ya mada 12; kati ya hizo, mada 

saba (7) zilikuwa na kiwango kizuri cha ufaulu, mada nne (4) kiwango cha 

wastani na mada moja (1) kiwango hafifu. Mada zilizokuwa na kiwango 

kizuri cha ufaulu ni: Upimaji (99.3%), Maandalizi ya Ufundishaji na 

Ujifunzaji (98.5%), Ufundishaji na Ujifunzaji katika Somo la Sayansi 

(95.0%), Viumbe Hai (90.8%), Usimamizi wa Maabara (90.1%), Mashine 

Rahisi (89.8%) na Afya na Njia za Kujikinga na Magonjwa (71.8%). Mada 

za Huduma ya Kwanza (63.4%), Mifumo ya Mwili (61.2%), Ufundishaji 

(57.4%) na Maada (50.7%) zilikuwa na kiwango cha wastani cha ufaulu. 

Aidha, mada ya Nishati (18.0%) pekee ndio iliyokuwa na kiwango hafifu 

cha ufaulu. Muhtasari wa ufaulu kwa kila mada umeoneshwa katika 

Kiambatanisho cha pekee. 

 

Uchambuzi zaidi unaonesha kuwa, kati ya mada tano (5) za utaalamu tatu 

(3) zimeendelea kuwa na ufaulu mzuri kwa miaka mitatu mfululizo. Mada 

hizo ni Maandalizi ya Ufundishaji, Usimamizi wa Maabara na Upimaji. 

Kwa mwaka 2019 mada hizo zilikuwa na ufaulu wa asilimia 94.8, 79.9 na 

77.3, kwa mwaka 2020 asilimia 80.5, 79.5 na 89.0 na mwaka 2021 asilimia 

98.5, 90.1 na 99.3, mtawalia. Ufaulu mzuri katika mada hizo umetokana na 

kufundishwa kwa nadharia na vitendo hususani wakati wa mazoezi ya 

ufundishaji kwa vitendo (BTP). Pia, ni mada mtambuka kwani 

zinafundishwa takriban katika masomo yote ya ngazi ya Astashahada 

hivyo, watahiniwa walikuwa na maarifa ya kutosha katika mada hizo. 

Aidha, mada ya Ufundishaji na Ujifunzaji katika Somo la Sayansi ilikuwa 

na ufaulu mzuri kwa mwaka 2019 (96.7%) na 2021 (95.0%) ingawa kwa 

mwaka 2020 ilipata ufaulu wa wastani wa asilimia 66.3. Kwa upande 

mwingine, mada ya Ufundishaji bado haijafikia kiwango kizuri cha ufaulu 

kwani mwaka 2019 ufaulu ulikuwa asilimia 31.3 (hafifu), 2020 asilimia 

40.1 (wastani) na 2021 asilimia 57.4 (wastani). Ufaulu huo umetokana na 

watahiniwa kutokuwa na maarifa ya kutosha katika maudhui ya taaluma 

kwani mada hii inahitaji uelewa wa maudhui na sio mbinu na njia za 

kufundishia pekee.  

 

4.0 HITIMISHO 

Kwa ujumla, ufaulu katika somo la Sayansi kwa mwaka 2021 ulikuwa 

mzuri. Watahiniwa wengi (99.84%) walikuwa na maarifa ya kutosha katika 



58 

mada zilizotahiniwa hususan zile zilizokuwa na ufaulu wa juu hivyo, 

waliweza kutoa majibu sahihi katika sehemu kubwa ya mtihani. Kwa 

mfano, swali la 1, 4, 6, 8, 9, 14, 15 na 16 yalikuwa na ufaulu wa asilimia 

99.5, 99.2, 95.0, 90.8, 93.5, 90.1, 99.1 na 97.8, mtawalia. Watahiniwa 

walionesha uwezo mzuri katika kusoma na kuelewa matakwa ya swali pia, 

walikuwa na maarifa ya kutosha katika dhana zilizotahiniwa. Kwa upande 

mwingine, swali la 5, 7 na 12 yaliyokuwa na ufaulu hafifu wa asilimia 34.9, 

21.3 na 18.0, mtawalia. Maswali hayo yalitoka katika mada za Mifumo ya 

Mwili (5), Ufundishaji (7) na Nishati (12). Watahiniwa walionesha kukosa 

maarifa ya kutosha, kushindwa kubaini matakwa ya swali na wengine 

kushindwa kuandika katika mtiririko wenye mantiki kwa kutumia lugha 

fasaha.  

  

5.0 MAPENDEKEKEZO 

Ili kuinua kiwango cha ufaulu katika mada na maswali yaliyokuwa na 

ufaulu wa chini hususan mada ya nishati inashauriwa; 

(a) Wakufunzi wawaongoze wanachuo kujifunza kwa kutenda kama vile 

kuandaa mkoba wa kazi wenye maudhui mbalimbali ya somo la 

Sayansi, kufanya kazi mradi na ziara za mafunzo, ili waweze kujenga 

dhana halisi za maudhui husika.  

 

(b) Wakufunzi wawaongoze wanachuo kufanya majaribio ya kuonesha 

kusafiri kwa sauti katika maada mbalimbali na baadae waandike 

ripoti za majaribio hayo. Hii itasaidia kuwajengea uwezo katika 

kubaini vipengele vya ripoti ya jaribio la kisayansi na kupata maudhui 

ya mada hiyo.  

 

(c) Wanachuo waelekezwe kusoma rejea mbalimbali zenye maudhui ya 

somo la Sayansi ili kujiongezea maarifa katika somo hilo. Aidha, 

wafahamishwe kusoma taarifa za uchambuzi wa majibu ya 

watahiniwa kwa mitihani iliyopita ili kubaini makosa katika ujibuji 

wa maswali.  

 

(d) Wakati wa mazoezi ya kufundisha (BTP) pamoja na ufundishaji wa 

muda mfupi (kiduchu), wakufunzi wahakikishe wanachuo 

wanawasilisha maudhui sahihi ya somo la Sayansi ili wapate ari ya 

kupenda kujisomea kwa lengo la kuongeza maarifa.  

(e) Wanachuo wapewe mazoezi hususan katika maswali ya insha ili 

wajifunze kuandika hoja zao katika mtiririko wenye mantiki kwa 

kufuata maelekezo ya swali. Kwa mfano, kwa kuanza na utangulizi, 

mtiririko wa hoja na kumalizia na hitimisho ili kuepuka upotevu wa 

alama katika baadhi ya vipengele. Aidha, wazingatie matumizi ya 

lugha fasaha katika kuwasilisha hoja zao.  

Kiambatanisho cha pekee 

 

MUHTASARI WA UFAULU WA WATAHINIWA KATIKA SOMO LA 

SAYANSI 

 

Na. 

1. M

a

d

a 

Namba 

ya Swali 

Ufaulu 

katika kila 

Swali (%) 

Wastani wa 

Ufaulu katika 

kila Mada 

(%) 

Maoni 

1.  Upimaji 
1 99.5 

99.3 Vizuri 
15 99.1 

2.  
Maandalizi ya 

Ufundishaji 

4 99.2 
98.5 Vizuri 

16 97.8 

3.  

Ufundishaji na 

Ujifunzaji katika 

somo la Sayansi 

6 95.0 95.0 Vizuri 

4.  Viumbe Hai 8 90.8 90.8 Vizuri 

5.  
Usimamizi wa 

Maabara 
14 90.1 90.1 Vizuri 

6.  Mashine Rahisi 3 89.8 89.8 Vizuri 

7.  

Afya na Njia za 

Kujikinga na 

Magonjwa 

11 71.8 71.8 Vizuri 

8.  Huduma ya Kwanza 2 63.4 63.4 Wastani 

9.  Mifumo ya Mwili 
5 34.9 

61.2 Wastani 
13 87.5 

10.  Ufundishaji 
7 21.3 

57.4 Wastani 
9 93.5 

11.  Maada 10 50.7 50.7 Wastani 

12.  Nishati 12 18.0 18.0 Hafifu 




